
Sidang Jemaah yang dirahmati Allah,
Saya menyeru kepada diri saya dan jemaah sekalian untuk bertakwa

kepada Allah SWT dengan melaksanakan segala yang perintah-Nya dan

meninggalkan segala larangan-Nya. Khutbah pada hari ini bertajuk

“Persamaan Dalam Perbezaan’.

Sidang Jemaah yang dirahmati Allah,

Kita melihat pada hari ini bahawa banyak berlaku perdebatan dan
perbahasan dalam semua perkara. Tidak hanya perbahasan dalam bidang
agama, bahkan perkara-perkara lain seperti isu kesihatan, pendidikan,
ekonomi dan lain-lain juga sangat rancak dibahaskan lebih-lebih lagi di
media sosial. Islam meraikan kepelbagaian pendapat dan percambahan
iimu. Namun yang harus menjadi perhatian utama ialah adab, cara dan
matlamat perbahasan dan perdebatan. Islam sangat melarang perdebatan
kosong, perdebatan yang tidak didasari ilmu pengetahuan dan hikmah.
Perdebatan-perdebatan kosong ini tidak menghasilkan makna apa-apa,

bahkan cenderung menimbulkan permusuhan.

Sidang Jemaah yang dirahmati Allah,

Perbezaan dan kepelbagaian yang wujud dalam kalangan manusia itu
sebagai melengkapi antara satu sama lain dan bukan pula untuk
merendahkan, atau menyalahkan mana-mana pihak. Kepelbagaian ragam
manusia itu juga menunjukkan kepada kebijaksanaan Allah SWT dan bukti

kekuasaan-Nya sebagaimana dalam Surah al-Rum ayat 22:

Maksudnya: “Dan antara tanda yang membuktikan kekuasaan-Nya dan
kebijaksanaan-Nya ialah kejadian langit dan bumi, dan perbezaan bahasa
kamu dan warna kulit kamu. Sesungguhnya yang demikian itu
mengandungi keterangan-keterangan bagi orang-orang yang

berpengetahuan’.

Islam memandang tinggi kepada kemuliaan akhlak. Ketika umat manusia
berada dalam keruntuhan moral, Allah SWT mengutuskan Nabi Muhammad
SAW untuk mengetengahkan akhlak-akhlak mulia. Inilah juga yang menjadi
tanggungjawab seluruh umat Islam kini untuk meneruskan usaha Rasulullah
SAW.

Sidang Jemaah yang dirahmati Allah,

Dalam berbahas, memberi pandangan, atau apa-apa bentuk komunikasi
sesama manusia, Islam telah menunjukkan tatacara dan kaedah yang
tertentu. Secara asasnya, Islam meletakkan adab yang baik sebagai asas

komunikasi.

Allah SWT berfirman dalam Surah al-Nahl ayat 125:

Maksudnya: “Serulah (manusia) kepada jalan Tuhanmu dengan hikmah
dan pelajaran yang baik dan debatlah mereka dengan cara yang baik.

Sesungguhnya Tuhanmu Dialah yang lebih mengetahui tentang siapa yang

tersesat dari jalan-Nya dan Dialah yang lebih mengetahui orang-orang yang

mendapat petunjuk’.

Rasulullah SAW juga bersabda dalam sebuah hadis:

Mafhumnya: Dari A’isyah (diriwayatkan) beliau berkata, Rasulullah SAW

bersabda: “Sesungguhnya orang yang paling Allah benci ialah orang yang

Suka membantah”. (Hadis riwayat Muslim)

Sidang Jemaah yang dirahmati Allah,

Kesimpulannya, saya ingin menyeru kepada semua umat Islam, jagalah
tingkah laku dalam berbicara, berbahas atau melontarkan pandangan.
Kalaupun kita tidak bersetuju dengan pendapat atau pandangan orang lain,
janganlah pula sampai kepada tahap kita mencaci-maki atau mengeluarkan
kata-kata tidak baik yang boleh menjejaskan hubungan sesama kita.
Berpada-padalah dalam berbahas dan mengeluarkan pandangan.
Gunakanlah saluran dan cara yang betul serta tinggalkanlah perbahasan
dan perdebatan khususnya dalam isu-isu yang telah dibuat ketetapan oleh
pihak berautoriti melalui kajian yang mendalam oleh pakar bidang masing-
masing. Matlamat kita semua adalah sama iaitu untuk mewujudkan negara
yang baik dan diredhai Allah SWT biarpun pandangan kita berbeza.

Bersatulah dalam perkara kebaikan dan jauhilah perbalahan yang sia-sia.

Firman Allah SWT:

Maksudnya: “Maka dengan sebab rahmat (yang melimpah-limpah) dari
Allah (kepada kamu wahai Muhammad), engkau telah bersikap lemah-
lembut kepada mereka (sahabat-sahabat dan pengikutmu), dan kalaulah
engkau bersikap kasar lagi keras hati, tentulah mereka lari dari kelilingmu.
Oleh itu, maafkanlah mereka (mengenai kesalahan yang mereka lakukan
terhadapmu), dan mohonkanlah ampun bagi mereka, dan bermesyuaratlah
dengan mereka dalam urusan (peperangan dan hal-hal keduniaan) itu,
kemudian apabila engkau telah berazam (sesudah bermesyuarat, untuk
membuat sesuatu) maka bertawakallah kepada Allah, sesungguhnya Allah
mengasihi orang-orang yang bertawakal kepada-Nya”. (Surah ali ‘Imran
ayat 159)

Ya Allah! Dengan sifat-Mu Yang Maha Pemurah dan Maha Mendengar! Engkaulah Yang
Maha Berkuasa atas tiap-tiap makhluk. Justeru, kami hamba-Mu yang lemah merayu
kepada-Mu agar Engkau angkat dan hilangkan segera wabak penyakit Covid-19 yang
sedang melanda kami agar dapat kami melaksanakan syiar-Mu dengan sempurna.
Hanya kepada Engkau ya Allah! Tempat kami merintih dan bermunajat.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

